Тема: “Иярченле кушма җөмләләрне һәм иярчен җөмләнең мәгънә ягыннан төрләрен кабатлау- йомгаклау”

Максат: Укучыларның алган белемнәрен гомумиләштерү, ныгыту. Тиз фикерләү сәләтен һәм активлыгын, тел байлыгын үстерү, иярчен җөмләнең мәгънә ягыннан төрләрен  таный һәм мисаллар белән дәлилли белү күнекмәсе бирү. Туган төбәгебездә үткәрелә торган милли бәйрәмнәргә, йолаларга хөрмәт уяту.
Җиһазлау: Кодоскоп, таблицалар, 1 дән 12 гә кадәр саннар язылган түгәрәкләр, карточкалар.

Дәрес барышы.

1 нче тур.

Укытучы. Хәерле көн, укучылар. Хәерле кышкы көннәр сезгә.

Барыбызга да хәерле көн теләп  бүгенге дәресебезне башлыйбыз. 

 Игътибар! Экрандагы 1нче таблицага  карагыз әле:
 1 Мөнәсәбәтле сүзләр.

 2.Ияртүче теркәгечләр.

 3.Иярчен җөмләнең хәбәре тулы формалы.

 4. Кушымчалар.

 5.Иярчен җөмләнең хәбәре тулы формалы түгел.

 6. Бәйлек һәм бәйлек сүзләр.

Сораулар. 

1. Парлы мөнәсәбәтле сүзләрнең күрсәтү алмашлыгы белән бирелгән өлеше кайсы җөмлә составында була?(Җавап вариантлары:а) баш җөмләдә; ә)иярчен җөмләдә)

2. Баш җөмлә составында тәмамлык функцясен үтәүче парлы мөнәсәбәтле сүзләрне күрсәтегез.

Уенның 1 нче турына  йомгак ясала: 4 һәм аннан күбрәк  очко җыйган укучылар уенның 2 нче турында катнашу хокукы алалар.Ә аңа үтә алмаганнар  тамашачыга әйләнәләр.

2 нче тур.

Укытучы. Сез биредә ике таблица күрәсез. Шуларның  беренчесендә иярченле кушма җөмләләрнең нинди төрләре булуы күрсәтелгән, ә икенчесендә җөмләләр бирелгән. Шул таблицаларның   икесен дә игътибар белән укыгыз.  Җавап бирү өчен  ике таблицадан да файдаланырга кирәк булыр. Менә алар: 

1. Иярчен ия җөмлә

2. Иярчен хәбәр җөмлә

3. Иярчен тәмамлык җөмлә

4. Иярчен аергыч җөмлә

5. Иярчен вакыт җөмлә

6. Иярчен урын җөмлә

7. Иярчен рәвеш җөмлә

8. Иярчен күләм җөмлә

9. Иярчен сәбәп җөмлә

                              10. Иярчен максат җөмлә

                              11. Иярчен шарт җөмлә

12.Иярчен кире җөмлә

1. Сабан чәчүләре беткәч, безнең яктагы  авылларда сабантуйлар башлана.
2. Сабан туе елга бер генә тапкыр булганга күрә, аңа һәркем үзенчә әзерләнә.

3. Иң кызыклысы шул: кич белән авыл яшьләре яулык җыярга чыга.

4. Чуклы кызыл кәләпүше булса,анысы  инде бигрәк тә күзне кыздыра.

5. Бик каты күкрәп, яңгыр яуды.

6. Урам әйләнүче атлар шулкадәр күп була,күпер яныннан  югары урамның аргы башына кадәр сузыла.
7. Бер авыл сабан туе үткәргәндә , икенче авыллардагы туганнарына кунакка бару мөмкинлеге туа.

Сораулар: 1,2нче һәм 5 нче җөмләләр мәгънә ягыннан нинди төр иярчен җөмләләр?

2.Кайсы җөмләләрдә иярчен җөмлә баш җөмләгә хәл фигыль  кушымчасы ярдәмендә бәйләнгән?

3. Иярчен күләм һәм хәбәр җөмләләрне күрсәтегез.

2 нче турда өчәр һәм дүртәр очко җыйган уенчылар 3 нче турга узалар.

3 нче тур. (бу турда җавап әзерләү өчен вакыт бирелми)

Укытучы укучыларга мондый ике таблицаны күрсәтә һәм алар белән танышып чыгарга тәкъдим итә.

1. ( ... чакта), [...] . 
2. (...-са ),  [ .... ] .

3. (..-гәндә ), [... ].

4. (... ), [ шуңа күрә...   ] .

5. [...  ] : (...).

6. ( ...сын өчен), [... ]  .

1. Яз ае безгә зур бәйрәм алып килә: ул- Нәүрүз бәйрәме.

2. Тормышыбыз татлы булсын өчен, бу көнне бер-беребезне тәмле ризыклар белән сыйларга тиешбез.

3. Бу көнне ләйсән яңгыр яуса, кешеләр елның яхшы киләсенә юраганнар.
4. Татарлар элек-электән иген иккән , шуңа күрә күбрәк оннан , ярмадан ашлар әзерләгәннәр.

Сораулар.  1. Беренче таблицадагы 2 нче схема 2 нче таблицадагы кайсы җөмләгә туры килә?

2. 2 нче таблицадагы 1 нче җөмләнең схемасын күрсәтегез.

3. 1 нче таблицдагы 4 нче һәм 6 нчы схемалар кайсы иярчен җөмләләрнеке?

4. 1 нче таблицадан 2 нче таблицадагы  2 нче җөмләнең схемасын күрсәтегез.

Укытучы. Укучылар, сезне әле тагын бер сынау көтә. Мин җөмләләр  укыйм, ә сез аларның мәгънә ягыннан төрләрен күрсәтегез. Җавапларны табу өчен  2 нче турдагы  1 нче таблицадан  файдаланырга киңәш ителә.
1.Чәчү беткәч, безнең әби – бабаларыбызны “Карга боткасы“ тамашасы көтеп торган.

2. Үзе бөтен авыл халкы бәйрәме булса да, аны оештыру күбрәк балаларга тапшырылган.

3. “Карга боткасы” бәйрәмендә су сибешеп уйнасаң, җәй көне яңгырлар  җитәрлек  явар.

4. Әле безгә ислам дине кергәнче, бик борынгы заманнардан “Карга боткасы” йоласы яшәгән.

5. Җир – су да сыйдан авыз итсен өчен , балалар калган ризыктан елгага, яр буйларына өлеш чыгаралар.

Шул эшләр үтәлгәннән соң аларга йомгак ясала. Иң күп очко җыйган ике укучы уенны алга таба дәвам итә. Соңгы турда катнашучылар биремне тактада язып эшлиләр.
5 нче турга  үтүчеләр ничәү булса да, аларның барысына да бер үк  төрле эш бирелә. Аны тиз һәм дөресбашкарган укучы җиңүче дип игълан ителә.

Укытучы. Хәзер мин сезгә барыгызга да синтаксик анализ ясау өчен бер үк җөмлә бирәм. Сез шуны мөмкин кадәр  тиз һәм дөрес итеп башкарып чыгарга тиеш буласыз. Моның өчен түбәндәге мисал тәкъдим ителә:

    Өстәлләребездә тәмле ризык, сый –хөрмәт булганда, яшәү ямьле була.

(Эш беткәч, дөрес  һәм тиз башкаручы җиңүче дип игълан ителә, бүләкләр тапшырыла.)
Укытучы. Дуслар, уен шушының белән тәмам. Җиңүчене котлыйбыз, аңа киләчәктә зур уңышлар телибез. Җиңүче! Бу синең бәхетле мизгелең. Рәхим итеп безгә үзеңнең теләкләреңне әйт.

Дәрескә йомгак ясала, билгеләр куела.

Киләсе дәрестә контроль диктант булачагы искәртелә.

